
			ཕྱག་ཆེན་རྒྱ་གཞུང་དུ་བཞུགས་པའི་ཆོས་ཚན་གྱི་རྣམ་གྲངས་དང་། ཁྲིད་ལུང་གི་བླ་མ་བརྒྱུད་པའི་རིམ་པ་དག་ནི། འཇམ་མགོན་བློ་གྲོས་མཐའ་ཡས་ཀྱི་ཐོབ་ཡིག་ནོར་བུའི་བང་མཛོད་དང་། ཀརྨ་བཀྲ་ཤིས་ཆོས་འཕེལ་གྱི་ཕྱག་ཆེན་རྒྱ་གཞུང་དཀར་ཆག་གྲུབ་པའི་རྣ་རྒྱན་དག་ཏུ་ཞིབ་གསལ་བཀོད་པ་ཉིད་ཡིན་མོད་དེ། ཀརྨ་པ་ཆོས་གྲགས་རྒྱ་མཚོའི་སློབ་མ་འབྲི་གུང་ཀུན་དགའ་རིན་ཆེན་གྱི་གསན་ཡིག་བྱིན་རླབས་རྒྱ་མཚོའི་དཔལ་འབར་དུ། དཔལ་ལྡན་དྭགས་པོ་བཀའ་བརྒྱུད་རྣམས་ལ་ཡོངས་སུ་གྲགས་པའི་ཕྱག་རྒྱ་ཆེན་པོ་ཞེས་བྱ་བ་རྣལ་འབྱོར་བླ་ན་མེད་པའི་རྒྱུད་སྡེ་རྣམས་ཀྱི་བསྟན་བྱ་མཐར་ཐུག་པ། གྲངས་སུ་བཅད་པ་གྲུབ་སྙིང་གི་བསྐོར་རྣམས་དང༌། གྲངས་སུ་མ་བཅད་པ་ལ་ནི་བསམ་ལས་འདས་པའི་ཕྱག་རྒྱ་ཆེན་པོའི་རྒྱ་གཞུང་ལེགས་པར་ཐོབ་པར་བྱས་པའི་རྣམ་གྲངས་ནི། དཔལ་གསང་བ་གྲུབ་པ་པདྨ་བཛྲ་གྱིས་མཛད་པ། ཞེས་སོགས་ནས། ཚུལ་གསུམ་གྱི་སྒྲོན་མ་སློབ་དཔོན་མཐོ་བཙུན་ཏྲི་པི་ཏ་ཀ་མ་ལས་མཛད་པ་རྣམས་ཐོབ་པའི་གྲུབ་སྙིང་དང་། ཡིད་ལ་མི་བྱེད་པའི་ཆོས་སྐོར་ཉེར་དྲུག་རྣམས་ཀྱི་བརྒྱུད་པ་ནི། རྒྱལ་བ་རྡོ་རྗེ་འཆང་ཆེན་པོ། ཡེ་ཤེས་མཁའ་འགྲོ་མ། ནཱ་ག་པ། ས་ར་ཧ། མཻ་ཏྲི་པ། ནི་རུ་པ། དབང་ཕྱུག་ཚུལ་ཁྲིམས། སྣུལ་དགེ་འདུན་འབར། མི་སྟོན་དྲན་ཆུང་། དྲན་སྟོན་མཐའ་བྲལ། མེ་སྟོན་ཀུན་རིན། ལྷ་ཆོས་ཀྱི་གྲགས་པ་བཀྲ་ཤིས། སྲས་ཤཱཀྱ་དཔལ། ཀུན་མཁྱེན་འཛམ་གླིང་པ། མཁན་ཆེན་ཤེས་རྡོར་བ། བླ་མ་ཆོས་དཔལ། ཆོས་རྗེ་གྲགས་དོན་པ། བཀའ་འགྱུར་བ་ཤཱཀྱ་རྒྱལ་མཚན། དཔལ་འབྱོར་དོན་གྲུབ། ཆོས་གྲགས་རྒྱ་མཚོ། དབང་རིན་ཆེན་ཆོས་ཀྱི་རྒྱལ་པོ། དེས་བདག་སྤྱན་སྔ་ཀུན་དགའ་རིན་ཆེན་ཆོས་ཀྱི་རྒྱལ་མཚན་དཔལ་བཟང་པོ་ལའོ། །ཡང་ན་ནི་རུ་པ་ཡན་གོང་དང་འདྲ་ལ། དེས་མི་སྙོན་རྫོང་པ། དམ་པ་ལྷ་རྗེས། ཇོ་དབང༌། གཅུང་ཆོས་དབང་། དབོན་ཤེས་དཔལ་འགྲོ་བའི་མགོན་པོ། དེའི་གཅུང་གྲུབ་ཆེན་པ། ཀྱི་བྱམས་པ། པུཎྱ་ནཱ་ཐ། ནམ་མཁའ་འོད། འགྲོ་བའི་མགོན་པོ། བཛྲ་དྷི་ད་དྷ། གྲུབ་ཆེན་པ། བསོད་ནམས་བྱང་ཆུབ་འཛམ་གླིང་པ། བླ་མ་ཤེས་རབ་རྡོ་རྗེ། བླ་མ་ཆོས་དཔལ་བ། ཆོས་རྗེ་གྲགས་དོན་པ། བཀའ་འགྱུར་བ་ཤཱཀྱ་རྒྱལ་མཚན། དཔལ་འབྱོར་དོན་གྲུབ། མི་ཕམ་མགོན་པོ། དབང་རིན་ཆེན་ཆོས་ཀྱི་རྒྱལ་པོ། དེས་བདག་ལའོ། །ཡང་ན་རྡོ་རྗེ་འཆང་། བྷི་ལ་བཛྲ། ཡན་ལག་མེད་པའི་རྡོ་རྗེ། ཨིནྡྲ་བྷུ་ཏི། ལྕམ་ལ་ཀྵིཾ་ཀ་ར། དྷ་རི་ཀ་པ། སྒེག་པའི་རྡོ་རྗེ། རྣལ་འབྱོར་མ་ཙི་ཏོ། ཀ་ཌ་ཌི་བ། མངའ་བདག་མཻ་ཏྲི་པ། རྒྱ་གར་ཕྱག་ན། བ་རི་ལོ་ཙཱ་བ། མཁན་ཆེན་སྐྱེ་ཆུ་བ། ས་སྐྱ་བ་ཡབ་སྲས་གསུམ། ཁུ་དབོན་གཉིས། བླ་ཆེན་བག་སྟོན་པ། བླ་མ་དཀོན་མཆོག་པ། བླ་མ་ཆོས་དཔལ་བ། ཆོས་རྗེ་གྲགས་དོན་པ། བཀའ་འགྱུར་བ་ཤཱཀྱ་རྒྱལ་མཚན། དེ་ཕྱིན་གོང་དང་འདྲའོ། །ཡང་ན་བློ་གྲོས་རིན་ཆེན། ཀླུ་སྒྲུབ། ཤ་བ་རི། མཻ་ཏྲི་པ་ཕྱིན་ནས་གོང་བཞིན་ནོ། །ཡང་ན་ནི་རུ་པ་ཡན་འདྲ་ལ། དེ་ནས། ཀྱི་མགོན་པོ། ཀྱི་བྱམས་པ། ཀྱི་བསོད་ནམས་མགོན་པོ། ཀྱི་ནམ་མཁའ་འོད། ཀླེའུ་རྒྱ་གར་མགོན་པོ། བཛྲ་སིདྡྷི། བསོད་ནམས་བྱང་ཆུབ། འཛམ་གླིང་བ། མཁན་ཆེན་ཤེས་རྡོར་བ། བླ་མ་ཆོས་དཔལ་བ་ཕྱིན་གོང་བཞིན་ནོ། །ཡང་ན་རྒྱ་གར་ཕྱག་ན་ཡན་གོང་བཞིན་ལ། དེས་བལ་པོ་ཨ་སུ། དགང་སྟོན་འོད་འབར། རོལ་པའི་རྡོ་རྗེ། མི་སྙོན་དྲན། དྲན་སྟོན་མཐའ་བྲལ། མེ་སྟོན་ཀུན་རིན། ལྷ་ཆོས་གྲགས། བླ་མ་ཤཱཀྱ་དཔལ། འཛམ་གླིང་པ། མཁན་ཆེན་ཤེས་རྡོར་བ། བླ་མ་ཆོས་དཔལ་ཕྱིན་གོང་བཞིན་ནོ། །དོ་ཧ་ནི་མི་ཟད་པའི་རྨང་དོ་ཧའི་གཏེར་མཛོད། ཡོངས་སུ་གང་བའི་གླུ་ཞེས་བྱ་བའི་རྒྱ་ཆེར་བཤད་པ་གཉིས་མེད་རྡོ་རྗེས་མཛད་པ་རྣམས་ཀྱི་བརྒྱུད་པ་ནི། རྫོགས་པའི་སངས་རྒྱས། བྱང་ཆུབ་སེམས་དཔའ་བདེ་བའི་མགོན་པོ། ས་ར་ཧ་པ། མཻ་ཏྲི་པ། གྲུབ་ཐོབ་ཀ་ཏོ་པ། ཀོར་ནི་རུ་པ། བཛྲ་ཧྲི་རཏྣ་པ། རྒྱལ་བའི་སྲས་ནས་བརྒྱུད་དེ། དཀར་ཆང་མི་སྡིང་བ། འབྲས་དཀར་བ། ངམས་ཤོད་རིན་ཆེན། ཐང་ཚུལ་ཁྲིམས་མགོན། བླ་མ་མགོན་རཏྣ་བཛྲ། བླ་མ་ཆོས་དཔལ་བ། དེ་ཕྱིན་གོང་བཞིན་ནོ། །ས་ར་ཧས་མཛད་པའི་རྒྱལ་པོའི་དོ་ཧ། ཀ་ཁའི་དོ་ཧ་ཞེས་བྱ་བ་ས་ར་ཧས་མཛད་པ། རྩེ་མོ་དོ་ཧའི་གླུ་ཞེས་བྱ་བ་ས་ར་ཧས་མཛད་པ། རང་བྱིན་གྱིས་བརླབས་པའི་རིམ་པ། བདག་བྱིན་གྱིས་བརླབས་པའི་རིམ་པ། ས་ར་ཧས་མཛད་པ་རྣམས་ཀྱི་བརྒྱུད་པ་ནི། རྫོགས་པའི་སངས་རྒྱས། བྱང་སེམས་བདེ་བའི་མགོན་པོ། བྱང་ཆུབ་སེམས་དཔའ་བློ་གྲོས་རིན་ཆེན། དེ་གཉིས་ཀ་ལ་བྲམ་ཟེ་ཆེན་པོ་ས་ར་ཧ་དང་། ཀླུ་སྒྲུབ་གཉིས་ཀྱིས་གསན། དེས་ཤ་བ་རི་དབང་ཕྱུག མངའ་བདག་མཻ་ཏྲི་པ། རྒྱ་གར་ཕྱག་ན། མངའ་རིས་ཇོ་གདན་དྷརྨ་ཤྲཱི་ལ། གྲོལ་ཤུལ་བ་དྷརྨ་ཀཱིརྟི། སྤར་ཕུ་བ་བློ་གྲོས་སེང་གེ །ཁམས་པ་གླང་སྟོན། གྲོས་མོ་གྲགས་པ། རིན་པོ་ཆེ་འབྲས་དཀར་བ། བླ་མ་ངམས་ཤོད་རིན་ཆེན། བླ་མ་ཚུལ་ཁྲིམས་མགོན་པོ། བླ་མ་དཀོན་མཆོག་རྡོ་རྗེ། བླ་མ་ཆོས་དཔལ་ཕྱིན་ནས་གོང་བཞིན་ནོ། །ཏིལླི་པའི་དོ་ཧ་མཛོད་ཀྱི་བརྒྱུད་པ་ནི། ཏིལླི་པ། ནཱ་རོ་པ། ཛྙཱ་ན་ཀཱིརྟི། ཞང་ཚལ་པ་ཕྱིན་གོང་བཞིན་ནོ། །ཞེས་ཆོས་ཚན་གྱི་རྣམ་གྲངས་དང་གོ་རིམ། བླ་མ་བརྒྱུད་པའི་རིམ་པ་མ་འདྲ་བ་བཀོད་པ་དག་ཀྱང་ཤེས་གལ་ཆེ་བའོ། །འཇམ་མགོན་བློ་གྲོས་མཐའ་ཡས་ཕྱིན་གྱི་བླ་མ་བརྒྱུད་པ་ནི། ཁྲ་འགུ་རིན་པོ་ཆེའི་ཕྱག་ཆེན་རྒྱ་གཞུང་ཐོབ་ཡིག་ཏུ། འཇམ་མགོན་བློ་གྲོས་མཐའ་ཡས་ནས། རྒྱལ་མཆོག་ཀརྨ་པ་མཁའ་ཁྱབ་རྡོ་རྗེ་དང་། དེ་ཡིས་སི་ཏུ་པདྨ་དབང་མཆོག་རྒྱལ་པོ། དེ་ཡིས་རྒྱལ་དབང་ཀརྨ་པ་སྐུ་ཕྲེང་བཅུ་དྲུག་པ་རང་བྱུང་རིག་པའི་རྡོ་རྗེ་ལ་བསྩལ། རྗེ་བཅུ་དྲུག་པ་ཆེན་པོས་རབ་བྱུང་བཅུ་དྲུག་པའི་ས་སྤྲེལ་ལོར། (སྤྱི་ལོ་ ༡༩༦༨) མཆོག་སྤྲུལ་རྣམས་ཀྱིས་གཙོས་པའི་འདུས་པའི་སྡེར་ཕྱག་ཆེན་རྒྱ་གཞུང་སྐོར་ཆ་ཚང་ལྗགས་ལུང་བསྩལ་བ་ཕྲན་བདག་ལའང་བཀའ་དྲིན་ཐོབ་པ་ལགས་སོ། །ཞེས་གསལ་བ་བཞིན་ཏེ། དྲུང་གོ་ཤྲི་རྒྱལ་ཚབ་རིན་པོ་ཆེ་མཆོག་གིས་ཀྱང་སྐབས་དེ་དུས་རྒྱལ་དབང་ཀརྨ་པ་རིག་པའི་རྡོ་རྗེའི་ཞལ་སྔ་ནས་གསན་ཏེ་བདག་ཅག་རྣམས་ལ་བསྩལ་བའོ། །ཕྱག་ཆེན་རྒྱ་གཞུང་གི་མན་ངག་སྙིང་བསྡུས་ཚུལ་དུ་ཕྱག་ཆེན་ཟླ་ཟེར་གྱི་ལྗགས་ལུང་བསྩལ་བའི་བླ་བརྒྱུད་ནི། ཁྲ་འགུ་རིན་པོ་ཆེའི་འོད་ཟེར་སྐོར་གསུམ་ཐོབ་ཡིག་ལས། དྭགས་པོ་བཀྲ་ཤིས་རྣམ་རྒྱལ་གྱི་གསུང་དཔལ་ཀྱེའི་རྡོ་རྗེ་ཞེས་བྱ་བའི་རྒྱུད་ཀྱི་རྒྱལ་པོའི་འགྲེལ་པ་ལེགས་བཤད་ཉི་མའི་འོད་ཟེར་དང་། ངེས་དོན་ཕྱག་རྒྱ་ཆེན་པོའི་སྒོམ་རིམ་གསལ་བར་བྱེད་པའི་ལེགས་བཤད་ཟླ་བའི་འོད་ཟེར་དང་། གསང་སྔགས་རྡོ་རྗེ་ཐེག་པའི་སྤྱི་དོན་མདོར་བསྡུས་པ་ལེགས་བཤད་ནོར་བུའི་འོད་ཟེར་བཅས་ཐོབ་པའི་ལུང་རྒྱུན་ནི། རྗེ་བཅོ་ལྔ་པ་མཁའ་ཁྱབ་རྡོ་རྗེས། ཟུར་སྤྲུལ་མདོ་སྔགས་ཆོས་ཀྱི་སེངྒེ་ལ་བསྩལ། དེ་ཡི་ཞལ་སྔ་ནས་བཀའ་དྲིན་ཐོབ། ཅེས་པ་བཞིན་ཏེ། སྐྱབས་རྗེ་མཁན་ཆེན་ཁྲ་འགུ་རིན་པོ་ཆེའི་མདུན་ནས་དྲུང་གོ་ཤྲི་རྒྱལ་ཚབ་རིན་པོ་ཆེ་མཆོག་གིས་གསན་ཏེ་བདག་ཅག་རྣམས་ལ་བསྩལ་བའོ། །བཀའ་བརྒྱུད་པ་ལ་ཕྱག་རྒྱ་པ་ཞེས་གྲགས་པ་ནི། ཕྱག་ཆེན་གྱི་ཚིག་དོན་གོ་བ་དང་། སྔོན་གྱི་བག་ཆགས་དམིགས་བསལ་ཡོད་པའི་བབས་ཀྱིས་ཡིན་པར་འདུག་སྟེ། དེ་ཡང་དཔེར་ན། རྒྱལ་དབང་ཀརྨ་པ་རིག་པའི་རྡོ་རྗེ་ནམ་རྒྱུན་ལྗགས་ཀློག་ཅུང་བུལ་བ་ཞིག་ཡིན་ནའང་ཕྱག་ཆེན་རྒྱ་གཞུང་གི་ཁྲིད་ལུང་རུམ་བཏེག་བཤད་སྒྲུབ་ཆོས་འཁོར་གླིང་དུ་གནང་བ་ན་ནི་འདུས་ཚོགས་རྣམས་ཧ་ལས་དགོས་པའི་ལྗགས་ཀློག་མགྱོགས་པོ་དང་། སྐུ་ཁམས་དྭངས་པོ། ཐུགས་སེམས་སྤྲོ་བོ་བྱུང་བའི་ངག་རྒྱུན་གདའ་ལ། ཐེངས་འདིར་གོ་ཤྲི་རྒྱལ་ཚབ་རིན་པོ་ཆེས་ཕྱག་ཆེན་གྱི་ཁྲིད་ལུང་གནང་བ་ནའང་སྔོན་དང་མི་འདྲ་བའི་ལྗགས་ཀློག་མགྱོགས་པོ་དང་། སྐུ་ཁམས་དྭངས་པོ། ཐུགས་སེམས་སྤྲོ་བོ་བྱུང་བ་ནི་ངོ་མཚར་དགོས་པ་རང་རེད། 

			ལྔ་པ་ཇི་ལྟར་གནང་བའི་ཕྱག་བཞེས་ནི། ཟུར་མང་གར་དབང་རིན་པོ་ཆེ་མཆོག་གིས་ཕྱག་ཆེན་རྒྱ་གཞུང་གི་ཁྲིད་ལུང་གནང་བའི་གསོལ་བ་ནན་དུ་བཏབ་པ་ལ། དྲུང་གོ་ཤྲི་རྒྱལ་ཚབ་རིན་པོ་ཆེ་མཆོག་ནས་ཀྱང་། དཀར་ཆག་གྲུབ་པའི་རྣ་རྒྱན་ལས། སྙིང་པོའི་ནང་གི་ཡང་སྙིང་གནས་ལུགས་དོན། །དམ་པའི་ཆོས་མཆོག་ཕྱག་རྒྱ་ཆེན་པོའི་གནད། །འདོམས་མཛད་རྒྱ་གར་གྲུབ་ཆེན་གཞུང་གི་མཛོད། །འདི་མིན་སྒྲུབ་བརྒྱུད་ཕ་ནོར་གཞན་ན་མེད། །ཅེས་བཀའ་བརྒྱུད་བླ་མའི་ཕ་ནོར་ངོ་མ་ཕྱག་ཆེན་རྒྱ་གཞུང་གདུལ་བྱ་ལ་འཆད་སྤེལ་བྱེད་པ་ནི་སྐུ་ཉིད་ཀྱི་འོས་འགན་རྣལ་མ་རུ་གཟིགས་ཏེ་ཐུགས་གཏིང་ནས་མཉེས་པའི་ཞལ་བཞེས་མཛད། ཕྱག་ཆེན་གྱི་གདམས་ཁྲིད་གནང་བར་བྱེད་པ་ལ། རྗེ་མི་ལའི་མགུར་ལས། ཕྱག་རྒྱ་ཆེན་པོ་བསྒོམ་པ་ལ། །རིམ་གྱིས་པ་དང་ཅིག་ཆར་བ། །རྣམ་པ་གཉིས་སུ་ཤེས་པར་བྱ། །རིམ་གྱིས་པ་ཡི་དབང་བྱས་ན། །སྐྱབས་འགྲོ་སེམས་བསྐྱེད་ནས་བཟུང་ནས། །སྔོན་འགྲོ་དངོས་གཞི་རྗེས་ཀྱི་བར། །རིམ་པ་བཞིན་དུ་འཁྲིད་པར་བྱ། །དངོས་གཞིར་ལེགས་པར་ཕེབས་པ་དང་། །དབང་གི་སྒོ་ཕྱེ་བསྒོམ་དུ་གཞུག །བླ་མ་ཉམས་མྱོང་ལྡན་པ་ཡིས། །རིམ་པ་བཞིན་དུ་ངོ་སྤྲོད་བྱ། །སྔ་མར་བསོད་ནམས་བསགས་པ་ཡི། །སྐལ་བར་ལྡན་པའི་གང་ཟག་ལ། །དབང་བཞི་ལེགས་པར་བསྐུར་ནས་ནི། །ཅིག་ཅར་བ་ཡི་ངོ་སྤྲོད་བྱ། །ཞེས་ཐོག་མར་དབང་གིས་རྒྱུད་སྨིན་པར་བྱ་དགོས་པ་ཡིན་ཕྱིར། སྤྱི་ལོ་ ༢༠༢༣ ཟླ་ ༣ ཚེས་ ༢༦ ཉིན། རས་ཆུང་རྡོ་རྗེ་གྲགས་པ་ནས་བརྒྱུད་པ་སྤྱན་རས་གཟིགས་རྒྱལ་བ་རྒྱ་མཚོའི་ཆོ་ག་ཀརྨ་པ་མཐོང་བ་དོན་ལྡན་གྱིས་མཛད་པ་རབ་གསལ་ཐར་པའི་ལམ་ཆེན་གྱི་སྒོ་ནས་རྡུལ་ཚོན་གྱི་དཀྱིལ་འཁོར་དུ་སློབ་མ་རྣམས་དངོས་སྟ་ཟུང་འབྲེལ་གྱི་དབང་གིས་རྒྱུད་སྨིན་པར་མཛད། དེའི་ཕྱི་ཉིན་ནས་དབུ་བཟུང་ཉིན་རེ་བཞིན་ཆོས་ཐུན་བཞི་རེ་མཐར་ཆགས་སུ་གནང་བའི་ཆོས་ཐུན་དང་པོ་རྣམས་ལ་ཕྱག་ཆེན་རྒྱ་གཞུང་གི་བཀླགས་ལུང་དང་། ཐ་མ་ལ་ཕྱག་ཆེན་གྱི་སྔོན་འགྲོ་དང་། དངོས་གཞི་ཞི་ལྷག་གི་སྒོམ་རིམ། དགེ་སྦྱོར་ངོ་སྤྲོད། ཉམས་མྱོང་རྟོགས་པ། ལམ་རིམ་འབྲས་བུ། གཞན་དོན་ཕྲིན་ལས་བཅས་ཀྱི་ཆོས་ཁྲིད་རྣམས་རིམ་པར་གནང་བ་ན། སྤྱི་ཟླ་ ༤ ཚེས་ ༨ ཉིན་ཁྲིད་ལུང་ཆ་ཡོངས་སུ་ཚང་བ་གྲུབ་པས་ནི། དཀར་ཆག་གྲུབ་པའི་རྣ་རྒྱན་ལས། ངེས་དོན་མདོ་རྒྱུད་ཀྱི་དགོངས་དོན་ཟབ་མོའི་གདམས་པ་གནས་ལུགས་ཕྱག་རྒྱ་ཆེན་པོ་མངོན་དུ་གྱུར་པའི་གྲུབ་ཆེན་གྱི་གསུང་ཤ་སྟག་སྒྲུབ་བརྒྱུད་འཛིན་པ་རྣམས་ཀྱི་ཐོས་བསམ་སྒོམ་པའི་རྒྱབ་བརྟེན་མེད་ཐབས་མེད་པ། དེ་སྔ་ཕན་ཆད་དྭགས་པོ་བཀའ་བརྒྱུད་པ་ལ་རྒྱུན་མ་ཆད་པའི་བཀླགས་ལུང་ཚུན་གཞན་དང་མ་འདྲེས་པའི་སྙིང་པོའི་དོན་བརྒྱུད་མི་བར་དུ་ཁྱིས་མ་ཆོད་པ་བཞུགས་བཞིན་པ་འདིས་མཚོན། རང་ལུགས་ཀྱི་མཁས་དང་གྲུབ་པ་རྩོད་མེད་དུ་བརྙེས་པ་དུ་མའི་མདོ་སྔགས་དགོངས་འགྲེལ་གྱི་ལེགས་པར་བཤད་པ་གཞན་ལ་འགྲམ་ཆུ་ལྡང་མ་དགོས་པ་ཇི་སྙེད་ཅིག་བཞུགས་པ་དག་སྙིང་གི་བཅུད་དུ་ལེན་པར་འོས་པ་ལགས་ན། ཕྱིན་ཆད་རང་ལུགས་འཛིན་པའི་སྲིད་མཐའ་མ་བཀག་ཙམ་འབྱུང་དུ་རུང་ན་འདི་དང་འདི་དག་ལ་ཐོས་བསམ་སྒོམ་གསུམ། འཆད་རྩོད་རྩོམ་གསུམ་གྱི་སྒོ་ནས་གཟིམ་ལ་ཡུར་བ་རྣམས་ཅུང་ཟད་བཞེངས་སུ་གསོལ་བའི་ཐུགས་ཀྱི་ཁུར་བཞེས་ཏེ་རང་ནོར་ལ་རང་བརྙས་མི་མཛད་པ་འདྲ་མཆིས་པར་གྱུར་ན་ཅིས་ཀྱང་གལ་གནད་ཀྱི་སྙིང་པོ་དང༌། རྒྱ་གཞུང་འདི་དག་གི་ལུང་རྒྱུན་ཁྱད་པར་ཅན་འདི་ཙམ་ཡང་འཆད་ཉན་བྱེད་པ་རེ་བྱུང་ནའང་གནད་དོན་ཆེ་བ་ཡིན། ཞེས་བཀའ་བརྒྱུད་བླ་མ་གོང་མ་དག་གིས་ཐུགས་རེ་གནང་བའང་ཡོངས་སུ་བསྐངས་ཐུབ་པ་ཡིན་ནོ། །ད་རུང་བྱིན་རློབས་ཀྱི་བབས་ལ་བསམ་ན། གསོལ་འདེབས་རྡོ་རྗེ་འཆང་ཆུང་མའི་དམིགས་རིམ་ལས། ཕྱག་ཆེན་རྒྱ་གཞུང་བོད་དུ་མང་འགྱུར་ཀྱང་། །གྲུབ་པ་ཐོབ་པ་ཧ་ཅང་མང་བ་མིན། །ཕྱག་ཆེན་ལ་བརྟེན་དྭགས་པོ་ལྷ་རྗེའི་བརྒྱུད། །གྲུབ་ཐོབ་གནམ་གྱི་སྐར་མ་ལས་ཀྱང་མང་། །དེ་ཕྱིར་བཀའ་བབ་བྱིན་རླབས་ཚན་ཁ་ཆེ། །མར་པས་མི་ལ་རས་པར་ལུང་བསྟན་ནས། །སངས་རྒྱས་བསྟན་པ་ཇི་སྲིད་གནས་ཀྱི་བར། །ཉམས་དང་རྟོགས་པའི་བརྒྱུད་པ་མི་འཆད་གསུངས། །དེ་ཕྱིར་བརྒྱུད་པའི་བྱིན་རླབས་ཡལ་རྒྱུ་མེད། །དེ་ཕྱིར་སེམས་རྩ་མ་ཞུམ་སྤྲོ་བ་བསྐྱེད། །ཅེས་མར་མི་དྭགས་པོ་ནས་བརྒྱུད་པའི་ཕྱག་ཆེན་གྱི་གདམས་ཁྲིད་ཀྱང་དགོས་གལ་ཆེ་ཞིང་། ཕྱག་ཆེན་གྱི་གདམས་ཁྲིད་གནང་བར་བྱེད་པ་ལའང་། ཕྱག་ཆེན་ཟླ་ཟེར་ལས། དེང་སང་ཕྱག་ཆེན་དང་གསང་སྔགས་བསྲེས་ནས་བསྒོམས་ཏེ་རྟོགས་པ་བོགས་དབྱུང་བར་བྱེད་པ་དང༌། སྔོན་འགྲོ་ལའང་སྔགས་ཀྱི་ཉམས་ལེན་དུ་མ་སྦྱོར་བར་སྣང་བས། དེ་ལྟར་དུ་བྱེད་ན་ནི་སྔོན་དུ་སྨིན་བྱེད་ཀྱི་དབང་ངེས་པར་དགོས་ཤིང་། དེ་ཡང་འཁོར་ལོ་སྡོམ་པ་ཡབ་ཡུམ་ལྟ་བུའི་ཡི་དམ། རྒྱུད་སྡེ་ཁུངས་བཙུན་ཞིང་བརྒྱུད་པའི་བྱིན་རླབས་ཀྱི་རྒྱུན་དང་ལྡན་པ་ཞིག་གི་དབང་རྒྱས་བསྡུས་ཅི་རིགས་དགོས་སོ། །ཞེས་འཁོར་ལོ་སྡོམ་པ་ཡབ་ཡུམ་གང་རུང་གི་དབང་སྔོན་དུ་འགྲོ་དགོས་པས་ན། སྤྱི་ཟླ་ ༤ ཚེས་ ༩ ཉིན། ཕྱག་ཆེན་ཟླ་ཟེར་ལས། མངའ་བདག་མར་པ་ལོཙྪ་དེ་ཉིད་ཀྱིས་རྒྱ་གར་དུ་ལན་གསུམ་བྱོན། རྗེ་ནཱ་རོ་པ་དང་མཻ་ཏྲི་པ་སོགས་གྲུབ་ཐོབ་ཀྱི་བླ་མ་མཐའ་དག་ཡུན་རིང་དུ་བསྟེན། གདམས་ངག་ཟབ་དགུ་ཐམས་ཅད་ཐུགས་ཉམས་སུ་བཞེས་ནས་སྒྲོ་འདོགས་བཅད་པས་རྒྱ་གར་དུ་ལོཙྪ་བ་བྱོན་ནོ་ཅོག་ལ་མངའ་བདག་མར་པ་འདི་ཉིད་གདམས་པ་ཟབ་པ་དང་རྒྱ་ཆེ་བར་ཡོངས་སུ་གྲགས་ནས། སྐད་གཉིས་སྨྲ་བ་ཐམས་ཅད་ཀྱི་དབང་པོར་གྱུར་ཅིང་གྲུབ་ཐོབ་ཀྱི་སྙན་པས་ཁྱབ་སྟེ། ཞེས་བསྔགས་པ། སྒྲ་སྒྱུར་གྱི་རྒྱལ་པོ་མར་པ་ཆོས་ཀྱི་བློ་གྲོས་ནས་བརྒྱུད་པ་བདེ་མཆོག་ལྷ་ལྔའི་ཆོ་ག་ཀརྨ་པ་མི་བསྐྱོད་རྡོ་རྗེས་མཛད་པ་མངོན་རྟོགས་ཚིགས་བཅད་མའི་སྒོ་ནས་རྡུལ་ཚོན་གྱི་དཀྱིལ་འཁོར་དུ་སློབ་མ་རྣམས་དངོས་སྟ་ཟུང་འབྲེལ་གྱི་དབང་གིས་རྒྱུད་སྨིན་པར་མཛད། དེའི་ཕྱི་ཉིན་ནས་དབུ་བཟུང་ཉིན་རེའི་ཆོས་ཐུན་དང་པོ་གསུམ་ལ་ཕྱག་ཆེན་ཟླ་ཟེར་གྱི་བཀླགས་ལུང་བསྩལ་བའང་སྤྱི་ཟླ་ ༤ ཚེས་ ༡༣ ཉིན་ལེགས་པར་ཡོངས་སུ་གྲུབ་པའོ། །ཕྱག་ཆེན་རྒྱ་གཞུང་དང་ཟླ་ཟེར་གྱི་ཁྲིད་ལུང་རྣམས་གྲུབ་རྗེས་མ་འོངས་པ་ན་སློབ་ཚོགས་ཀྱི་ངོས་ནས་ཀྱང་གཞན་དག་ལ་འཆད་སྤེལ་བྱེད་དགོས་པའི་བཀའ་བཟང་ཡང་བསྩལ་བར་མཛད་དོ། །ཕྱག་རྒྱ་ཆེན་པོའི་དངོས་གྲུབ་ཐམས་ཅད་ནི། བླ་མ་ལྔ་བཅུ་པ་ལས། དངོས་གྲུབ་སློབ་དཔོན་རྗེས་འབྲང་ཞེས། །རྡོ་རྗེ་འཛིན་པ་ཉིད་གསུང་བར། །ཤེས་ནས་དངོས་པོ་ཐམས་ཅད་ཀྱིས། །བླ་མ་ཡོངས་སུ་མཉེས་པར་བྱ། །ཞེས་བླ་མ་མཉེས་པའི་བྱིན་རློབས་ལ་རག་ལས་པ་ཡིན་ཕྱིར། སྤྱི་ཟླ་ ༤ ཚེས་ ༡༥ ཉིན་གྱི་སྔ་དྲོར། ཀར་ལུགས་རྩ་གསུམ་དྲིལ་སྒྲུབ་ཀྱི་སྒོ་ནས་མཚུར་ཕུ་དྲུང་པ་གོ་ཤྲི་རྒྱལ་ཚབ་རིན་པོ་ཆེ་དང་། ཟུར་མང་གར་དབང་རིན་པོ་ཆེ་ཟུང་ལ། གདན་ས་རུམ་བཏེག་དང་། དཔལ་སྤུངས་ཤེས་རབ་གླིང་། ར་ལང་དཔལ་ཆེན་ཆོས་གླིང་། གླིང་ཟླུམ་ཟུང་མར་དགོན། མི་རིག་འབོ་དཀར་དགོན་སོགས་ཀྱིས་བརྟན་བཞུགས་སྟབས་འབུལ་ཞུས་ཤིང་། ཕྱི་དྲོ་གོ་ཤྲི་རྒྱལ་ཚབ་རིན་པོ་ཆེ་མཆོག་གིས་རས་ཆུང་པ་ནས་བརྒྱུད་པ་གྲུབ་རྒྱལ་ཚེ་དབང་གི་སྒོ་ནས་དབུ་ཞྭ་མཐོང་གྲོལ་བསྒྲོན་མཇལ་མཛད། སྤྱི་ཚེས་ ༡༦ ཉིན་གྱི་ཞོགས་པར། དྲུང་རྨ་སེ་བློ་གྲོས་རིན་ཆེན་གྱིས་རྩ་བའི་གདན་ས་ཟུར་མང་རྣམ་རྒྱལ་རྩེ་ཕྱག་བཏབ་ནས་ལོ་འཁོར་ ༦༠༠ ལོན་པའི་དུས་དྲན་དང་སྟབས་བསྟུན་གྱིས། གྲུབ་ཆེན་རྨ་སེ་རྟོགས་ལྡན་གྱི་བླ་མའི་རྣལ་འབྱོར་ཡིད་བཞིན་དབང་གི་རྒྱལ་པོ་ལ་བརྟེན་པའི་ཚོགས་མཆོད་སོགས་ཀྱིས་མཐའ་ལེགས་པར་བརྒྱན་པའོ། །

